
        
            
                
            
        

    
	Павел Петрович Бажов

	ЖАБРЕЙ ӨВГӨН 

	“УЛСЫН ХЭВЛЭЛИЙН ГАЗАР” Улаанбаатар хотноо 1983 онд эрхлэн хэвлүүлсэн “П. БАЖОВ : НОГООЛИН ХАЙРЦАГ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЖАБРЕЙ ӨВГӨН

	Хавтасны зураг : Баюскин Василий Степанович (1898–1952)

	 

	 

	Ташуу гарам тосгоны одоогийн сургууль байгаагийн тэнд дээр үед цулгай газар байсан билээ. Энэ уужим хоосон газар хүмүүсийн нүдэнд ил байвч хэн ч шохоорхдоггүй байжээ. Газар нь өндөр, ногоо тарихад төвөгтэй, их хөлс гаргаж багахан олз олох газар юм гэж хүмүүс голж тойроод өөр аль тохиромжтой газрыг шилнэ.

	Дээр үед тэнд нэг айл байсан гэлцдэг. Хоёр цонхтой, газрын уруу өнхрөх нь гэмээр өцийсөн нэг муу байшин байжээ. Ногооны газар, халуун усны байшинтай, эзэндээ бол яггүй хогшил нь ажээ. Атаархмаар биш ч гэсэн, заводын тойрог даяар тэр байшинг мэддэг байв.

	Тэр байшинд халгай Никита гэгч алтны эрэлчин өвгөн суудаг байжээ. Нас ахимаг боловч буурал ч гэсэн будагтай гэгчээр чийрэг эр билээ. Залуус л өвгөн ах гэж нэрлэдэг болохоос чадал тэнхээ хэвээр, хэрийн хүн түүнтэй ажилд эгнэхгүй ажээ. Биерхүү том, хэлгүй юм шиг дуугүй, зан аашаар ч бас сайнгүй. Гэртээ хэнийг ч үл ойртуулна. Заламгай гэсэн утгатай нэр хоч өгсөн нь талаар биш юм.

	Жабрей өвгөн алт эрж голцуу ганцаар явах бөгөөд алттай газар олдог хүн байв. Хэрэв шинэ газар олбол,

	— Та минь ээ, тэнд л алттай газар байна гэж өөрөө ирж хэлнэ. Үнэхээр тэнд нь алт хайж болмоор газар байх бөгөөд заримдаа бүр овоо элбэг олдоно. 

	Хүмүүс, Жабрей өвгөний бас нэг нууцыг мэднэ. Тэр өвгөн их мөнгөтэй явах нь цөөнгүй билээ. Тийм их мөнгийг хаанаас яаж олдгийг хэн ч үзээгүй хэр нь алтны дамчдад цул алт өгдөг хүн гэж улс амьтан ярьдаг болжээ. Тэр алт нь хоорондоо ижилхэн маахай хэлбэртэй жижигхэн боловч жинтэй ажээ. Фунтээс эхлээд шатлах мэт хүндийн жин нь ахих бөгөөд бүгд ижил маахай хэлбэртэй байдаг нь гайхмаар!

	Жабрей, тийм маахай хэлбэртэй цэвэр алт хаанаас олдгийг мэдэх гэж алтны дамчид, алт эрэлчид оролдоод чаддаггүй юм байжээ. Никита юманд аргатай хүн тул өөрийгөө ажиглаж байгааг мэдчихээд тэднийг дагуулж тэнэж тэнэж харанхуй болохоор ой руу ороод явчихна. Харанхуй шөнө ой дундуур хаашаа явсныг яаж мэдэх билээ.

	Жабрейн эхнэрт нь нууц туршуул тавиад ч бас дэмий ажээ. Жабрейтайгаа ив ижил, эрсхэн ширүүн үгтэй, нүцгэн гараар барьж болдоггүй зангуу шиг эмгэн билээ. Онц хэрэггүй яваа хүнийг хатавч алхуулахгүй хөөнө.

	— Эмгэн, сайн байна уу даа? гэж ирсэн хүнийг сахлаа илж мэнд ус мэдэхийн завгүй

	— Өөр хэлэх юм байна уу? Ямар хэргээр явна вэ? гэж яаруулна.

	— Өвгөн та хоёр тэгээд тэнхээ данги уу, ажил тавтай юу? гэж тэр хүнийг эелдэгхэн асуухад,

	— Айлд шагайлгүй, гэртээ ч оруулалгүй, урилгагүй орж ирснийг нь шүүрээрээ хоншоор дундуур нь татаж хөөгөөд байж л байна гэж хариулна.

	Ийм хүнтэй яаж үг солих билээ!

	Идэж уух юм зээлж хуулж авъя гэж ирсэн хүүхнүүдтэй өөр өөрөөр харьцана.

	— Чамд өгнө гэж зэхээгүй. Дахиж манайхаас юм гуйж бүү ир! гэж заримд нь хэлээд гаргана.

	Заримд нь гуйсан юмыг дуртай өгөөд явуулна. Гурил, цөцгийн тос, төмс зэрэг авъя гэснийг нь өгөөд, хэдийд эргүүлж өгөх вэ ч гэж асуухгүй, илүү дутуу юм ч ярихгүй. Ирсэн зочныг харин далан үг дэлгэхээр завдан суувал эмгэн цар, бие угаадаг алчуураа аваад:

	— Степания, чи минь харь даа! Хүүхэд шуухадтай хүн. Чамд хийх ажил минийхээс их байгаа шүү дээ. Усанд орох гэж яарч байхад чи хийх ажилгүй юм шиг суугаад байх юм! гэнэ.

	Ийнхүү Жабрей эхнэртэйгээ хоёул амьтан хүнээс хөндий зожиг амь зууж явдаг ажээ.

	Жабрей алттай газар шинээр олж хүмүүст зааж өгсөн даруйдаа тэдэнтэй хамт ажилладаг байв. Хүмүүс тэр өвгөнийг хүндтэйгээр хүлээн авдаг юм. Хоёр байтугай гурван хүний ажил хийдэг, алтны ажил мэддэг, ажилд зэмлэх аргагүй тийм хүнтэй ажил хийхээс хэн татгалзах билээ. Гэвч Жабрей хүнтэй хамт удаан ажил хийж чаддаггүй хүн. Санаанд нь таарахгүй юухан л болбол зайлаад явчихна. Хүн цугларч, бөөгнөрсөн газар юу л эс гарах билээ. Ажил дээрээс болж үг зөрөх, заль мэх илрэх, зааж зуралгүй болохгүй хүн гарвал Жабрей тэсэж үл чадна. Хүмүүс чанга чанга ярьж эхлэхийг сонсоод:

	— Намгийн шумуул шиг хангинаад гарлаа. Та нар дуртайгаараа сонсож суу даа, надад тусгүй санагддаг юм гэж хэлээд хүрз ёотуугаа шүүрч аваад, шуудайд шанагаа хийгээд яваад өгнө. Цалин мөнгө өгөх үед ч үзэгдэхгүй алга болно.

	Нэг удаа ингэж, яваад удаан алга болжээ. Одоо тэр үхэж үрэгдээ биз гэж бодож байтал хүрээд ирсэн ажээ. Хавар цас мөс хайлж, гол горхи үерлэж эхлэх үеэр иржээ.

	Тэр жил цаг муудаж, алт хүртэл үнэгүй болж, алт эрэлчдийн урам хугарч гүйцжээ. Баяр болж наргиж зугаалах мөнгөтэй хүн ганц ч байсангүй. Тэгээд улс зовлон тоолж, хэнийд очиж, аяга тагш юм олж ууя даа гэж бодож суутал Жабрей өвгөн айсуй харагдав. Цоо шинэ хувцас хунартай, мөнгө ихтэй нь илт бөгөөд одоо ч тосгон даяар найр цэнгэл болно доо гэж хүмүүс баяртай байв.

	Үнэхээр ч тийм болжээ. Никита юуны өмнө архины мухлаг руу орж, лангуун дээр нь цаасан мөнгө асгаад,

	— За, Ульяна минь, хүн бүрд согттол нь аягалаад өг! Никита мөнгөө түрийвчиндээ чихээд, хүнд үзүүлдэггүй гэж нэг ч шумуул бүү жингэнэг гэж худалдагчид хэлээд, — Миний мөнгө энэ байна, харцгаа та нар гээд өврөөсөө цаасан мөнгө гаргаж хаяад байв.

	Никитаг сүүлчийнхээ зоосыг харамгүй гаргаж, ийм тиймгүй сайхан наргиж зугаалдаг хүн гэж мэдэх тул тосгоныхон дороо цугларчээ. Зарим нь архи аягалж өгч байхад уухгүй яах вэ гэж ирэх бөгөөд ихэнх нь Жабрей ам алдаж, алтан маахай сүлждэг газрыг хэлж орхих юун магад вэ гэж ирдэг ажээ. Гэвч Жабрей, архийг хэрээ мэдэж уудаг хүн. Уудгаа уучхаад, лангуун дээр мөнгө гаргаж тавиад:

	— Ульяна минь, зай завгүй аягалж өгөөд байгаарай. Эрчүүдэд хар архи, бүсгүйчүүдэд дарс аягалж өг. Уухын хэмжээгээр өгөөрэй. Мөнгөнөөс илүү гартал уувал би төлнө. Хүрч уухгүй бол үлдсэн мөнгө нь чиний олз болог. Маргаашийн тооцоонд орохгүй шүү гэж худалдагч хүүхэнд хэлэв.

	Худалдагч хүүхэн ихэд баярлаж, дөрвөн зүг самгардан, нэг гараараа архи аягалж, нөгөө гараараа мөнгө хамж зогсохдоо, — Таны хэлснээр болно гэж Жабрейд мэхэсхийхийн сацуу, — Иван минь архи нэрдэг газраас хоёр ган архи аваад ир. Архи хүрэхгүй нь гэж нөхөртөө шивнэнэ.

	Жабрей заншсан дагуу архины мухлагаас гарч мухлагт орно. Худалдагч нь хашир догь хүн, түүнийг хэзээний хүлээж сууна. Энэ тосгон жижиг ч гэсэн алт эрэлчдийн аз болоход хөдөөгийн хүнд хэрэгцээгүй үнэ ихтэй эд бараа үргэлж байдаг ажээ.

	Никита тэр эд бараанаас эмгэндээ худалдаж авна. Хээтэй том алчуур, сүлжмэл шаахай, толгойгоор торгоноос эхлээд санаандаа таарсан бараанаас авна. Бас өөртөө шинэ хувцас аваад:

	— Эмгэнд үүнийг аваачиж өгөөд ир. Никита Евсеич гуай мэнд сайн явж байна, мөд харина гэж мэхийн ёсолж хэлэв хэмээн оч. Байцайтай банш хийж, талхны квас хоёр домбоос наашгүй зэхэж бай гэж хэл хэмээн захиж худалдагчийг явуулаад, Жабрей мухлагийг сахиж үлдэв.

	— За, яав? гэж худалдагчийг ирэхээр асуув.

	— Яах вэ, өгчхөөд ирлээ.

	— Эмгэн минь юу гэж байна вэ?

	Эд барааг авч байшингийнхаа буланд хаяад юу ч гэж хэлсэнгүй.

	Никита итгэсэнгүй.

	— Эр нөхрийнхөө өгсөн бэлгийг аваад миний эмгэн юу ч хэлэхгүй байх ёсгүй дээ гэв.

	— Гуравхан үг хэллээ гэж худалдагч хэлэв.

	— Юу гэсэн гурван үг хэлэв?

	— Барааг авч санаа алдаад: «Ээ, хөгшин тэнэг!» гэлээ.

	Никита инээгээд

	— Үнэн байна. Миний эмгэн ингэж хэлдэг заншилтай. Мэнд сайн байгаа юм байна. Яарах юм алга. Одоо хүүхдүүдээ баясгая. Сагс аваад ир! гэв.

	Худалдагч ажлаа сайн мэдэх тул уурхайн сүлжмэл сагс авчраад,

	— Алинаас нь хэдий жигнэх вэ? гэж асуув.

	— Багцаалаад янз бүрээс нь дүүрэн хий! Боодолтойгоос нь шүү, нүцгэн чихэр хэрэггүй! гэв.

	Наймаа хийж байгаа хүн луйвардахгүй яаж өнгөрөх вэ. Хямд чихрийг дөмөгхөн үнэтэйгээс нь бага хийж өртгийг нь авахдаа үнэтэй чихрийг нь ахиу бодов. Никита өө сэв эрсэнгүй мөнгийг нь төлчхөөд сагстай чихрээ барьсаар үүдний довжоон дээр гарч ирэхэд тосгоны бүх хүүхэд цугларсан байжээ. Тэд довжооны дэргэд бөөгнөрсөнгүй, тэрүүхэн хавьд нь тоглож байлаа. Зарим нь шагай орхиж, зарим нь өндөглөж тоглоно. Бүсгүй хүүхэд бас өөрийнхөөрөө тоглож байх ажээ. Мухлагаас гарч ирэхэд нь цуглараад хүлээж байвал Жабрей сагстай юмаа бариад буцаад орчихдог ажээ. Хүүхдүүд, Жабрейн энэ занг андахгүй учир юу ч мэдээгүй дүрээр л цуглараад тоглож байгаа юм шиг хөөрхөн заль гаргаж байгаа нь тэр.

	Хүүхдүүд түүнийг хүлээсэн биш, зүгээр тоглож байгааг Никита хараад чихэр атгаж зүг бүр тийш цацна. Чихрийн бараа бараг хардаггүй хүүхдүүд чихэр олж авах гэж овоорно. Санаандгүй бие биеэ дайрч унагаах буюу мөргөлдвөл Жабрейд инээдэмтэй санагдаж тоохгүй бөгөөд харин уурлаж зодолдоход хүрвэл сагстай чихрээ хаячхаад, шазуураа зууж:

	— Шумуулаас шумуул л төрдөг байна! гэж хэлнэ. Царай барайлган төдхөн гэр лүүгээ яваад өгнө. Дов дээрээ ирж, байшингийнхаа хаяавч дээр суугаад дуу аялна. Тэр үед нь түүнд ойртох аргагүй хэнийг ч гэсэн цохичихно. Эмгэнээ харин яадаг ч үгүй ажээ.

	Жабрейн дайллагаар тосгон даяар шуугиан шаагиан, дуу хуур, бүжиг наадам болж байхад Жабрей өвгөн дов дээрээ сууж:

	— Аргагүй шумуул юм та нар, аргагүй шумуул юм. Шумуулын хаанчлал яг мөн юм гэж үглэж байна.

	Шөнө болохоор эмгэн нь түүнийг гэрт оруулна. Нойроо ханатал унтаж хоноод маргааш өглөө нь Жабрей өвгөн мөн л урьд өдрийн адил эхлээд архины пүүсээр орж, дараа нь эмгэндээ эд бараа худалдаж аваад хүүхдэд чихэр цацаж өгнө. Эмгэн нь байшингийнхаа нэг булангаар дүүрэн эд бараатай болж хожим нь мөнгөө дуусахаар арав дахин хямдруулаад эргүүлж худалдагчид өгнө. Тавин цаасаар авсан бол таваар, арваар авсан бол нэг цаасаар сул хаяна.

	Хүүхдүүд цацсан чихрийг зодоон цохион бололгүй хувааж авсан өдөр Жабрей өвгөн орой болтол тосгонд наргиж алт эрэлчидтэй хамт дуу дуулж, бүжиглэж байгаад ганцаараа харина. Түүнд хэн ч хэрэггүй ажээ. Хэрэв санаанд нь таардаг хүн танайд очъё гэж гуйвал,

	— Чи миний найз. Гэвч миний довон дээр битгий оч! Би гэртээ хүн аваачих дургүй гэж татгалзана.

	Жабрей, мөнгөө дуустал зугаалдаг байжээ. Гэвч энэ удаа анхны өдрөөс эхлэн өөрөөр эргэжээ.

	Сагстай чихрээ барьж гарч ирээд зүг зүгт цацаж эхлэхэд хүүхдүүдийн дунд Өнчин Дениско гэдэг хүү зогсож байв. Насаар цаадуулаасаа цөөхөн ах боловч гулжийсан өндөр хүү билээ.

	— Дениско чи бөгтий, чацуу болж явъя! гэж хүүхдүүд түүнийг өдөж доог хийнэ.

	Багадаа өнчин хоцорсон энэ хүү элс зөөдөг байжээ. Өндөр нуруутай болохоор том хүн гэж тооцдог аж. Балчир хүүд Жабрей өвгөн зугаалж байхыг харахад сонин байв. Дениско мухлагийн довжоонд ойртож ирээд хүүхэдтэй эрхэлж байгаа мэт зогсож байлаа. Хүүхдүүдийг чихэр олж авах гэж ухасхийн гүйхэд Дениско зогсоод хоцорчээ. Никита түүнийг харж:

	— Горзгор хүү чи яагаад чихэр шүүрэхгүй байгаа юм бэ? гэж хашхираад өөдөөс нь атга чихэр цацжээ. Хүүхдүүдийг уралдан гүйж ирэхэд, Дениско дайруулахаас болгоомжлон зайлаад зогсжээ.

	— Чи яагаа вэ, Дениско? Нуруу чинь өвдөөд тонгойж чадахгүй байна уу? гэж Никита асуув.

	— Үгүй, нуруу өвдсөндөө биш ээ. Надад чихэр хэрэггүй. Би хүүхэд биш шүү дээ гэж Дениско хариулжээ.

	— Хоёулаа тэгвэл архины мухлагт оръё. Чи миний эрүүл мэндийн төлөө дарс ч болсон уу л даа!

	— «Эрийн цээнд хүртлээ архи бүү амсаарай, цааш нь яахаа өөрөө мэднэ биз» гэж ээж минь өөд болохдоо надад захисан юм.

	Никита гайхаж:

	— Яасан сүрхий хүү вэ! Май! гээд хэдэн мөнгөн төгрөг өөдөөс нь хаяв. Дениско түүнийг бас авсангүй.

	— Одоо гуйлга гуйхаа больсон. Хүний зэрэгт хүрч өөрөө гэдсээ тэжээж явна гэв.

	Никита эгдүү нь хүрч:

	— Зай тавьж өг! гэж хүүхдүүдийг зандраад, — Энэ их зантай эр хэр зоригтой юм үзье! гэв.

	Никита өврөөсөө боодолтой том дэвсгэр гаргаж Денискогийн урд чулуудав. Аминдаа зөрүүд зантай Дениско:

	— Гуйлга гуйдаггүй гэж би танд хэлсэн. Нохойн шавхрууг бүр хэдийнээ тоохоо байсан шүү гэв.

	Ийм үг сонсоод Никита байж ядан Денискийг дэмий л гөлрөн зогссоноо гутлынхаа түрийнээс даавуунд боодолтой таван фунт хэрийн цул алт гаргаж хүүгийн хөл дор шидээд:

	— Чи хэт бүү сайрх! Энийг чи авахгүй хаашаа гарах вэ дээ! гэж хашхирчээ.

	Гэтэл Дениско тийм зөрүүд юм уу, эсвэл алтны үнэ цэнийг мэддэггүй байсан юм уу, авсангүй. Харин харж харж:

	— Ийм маахайг өөрөө олбол тааламжтай сан, хүний юм надад хэрэггүй гэжээ.

	Ингэж хэлээд Дениско эргээд явжээ. Никита гүйж очиж алтан маахай, мөнгөө цуглуулж аваад,

	— Чамд ер нь юу хэрэгтэй юм бэ? гэж Денискогийн хойноос хашхиран асуув.

	— Надад юу ч хэрэггүй. Олсон олзоороо хүнд сайрхахыг чинь харах гэж ирсэн юм гэж Дениско хэлжээ.

	Залуу хүүд ийнхүү зэмлүүлсэндээ Никита гонсойвч юм хэлсэнгүй. Хэсэг дуугүй байснаа:

	— Дениско чи эргээд ир! гаж дуудав.

	Цугласан олон хүүхэд тосож аваад:

	— Дениско бөгтий! Дениско бөгтий! гэж хашхиралдав.

	Дениског тайван алхсаар дэргэдээ хүрч ирэхэд, Никита:

	— Хүү чи, маргааш өглөө миний согтуу гарсан хойно манайд очоорой. Би чамд шоргоолжны жим зааж өгье. Цааш нь өөрөө аргална биз дээ. Хэрэв чулуун уруул ангайж чамайг оруулбал сайргийг халуун төмөр хүрзээр ч юм уу, нойтон модон хүрзээр шуухад төвөг байхгүй. Тэр цагт л чи алтан маахай олж авна гэж хүүд дуулдахааргүй шахам аяархан хэлэв.

	— За мэдлээ, ах аа. Зам зааж өгвөл их баярлана даа.

	— Чамайг баярлалаа гэх бол уу гэж хэлээгүй юм шүү. Шуналгүй болохоор чинь зааж өгөх гэж байгаа юм. Би тийм хүнийг аль хэдийнээс хайгаад явсан юм гэжээ,

	Хөгшин залуу хоор ингэж ярьж тохиролцоод салснаас хойш амьдадаа дахиж уулзаагүй билээ.

	Жабрей өвгөн довон дээрх гэр лүүгээ гэлдэрлээ. Явах замдаа гүн бодол бодох мэт яаралгүй алхах бөгөөд энэ өдөр "Шумуул даа, та нар!" гэж нэг ч удаа дахиж хэлсэнгүй. Өвгөн гэртээ хариад хөгшинтэйгөө хоёулаа хаяаныхаа манаас шороон дээр зэрэгцэн суугаад саяхан нийлсэн залуус адил удтал элэгсэг ярилцаж суухыг нь тосгоны хүмүүс хараад ихэд гайхан:

	— Жабрей эмгэнтэйгээ ярьж ханахгүй байхыг хараач. Үхэх цаг нь ирсэн юм биш байгаа даа гэлцэж байжээ.

	Харсан хүмүүс ингэж тоглоом шоглоом болгож ярьж байсан боловч, яг тийм явдал болсон билээ. Маргааш өглөө нь Дениског гүйж ирэхэд байшингийнх нь хаалга үүд бүтэн байвч, үүдний пин, гэр доторх юм нь дээр дороо орон хөглөрч, зарим нь зомгол болтлоо хэмхэрсэн хэвтэв. Байшингийн голд бүдүүн монос модон бороохой хэвтэх бөгөөд нэг ч хүн байсангүй.

	Дениско сандчин тосгонд гүйж ирж Жабрейнд юу болсныг ярьжээ. Хүмүүс хэдийгээр мартчихсан байсан боловч, Жабрейнд гүйж хүрч хэрхсэн юу болсныг үзээд дарга нарт мэдэгджээ. Гэвч юу болсныг нарийн мэдэж чадсангүй. Гагцхүү сүрхий ноцолдсон нь илт хувцас хунарт нь гар хүрсэнгүй, худалдаж авсан эд бараа нь эмгэний тавьсан газарт хэвээрээ байхыг үзэхэд харанхуй шөнө шалан доорх нүхийг ухаж онгилсон нь дэмий биш гэдэг мэдээж ажээ. Цус гарсан янзгүй бөгөөд байшингийн ойр хавь огт мөргүй байжээ. Чулуутай хатуу газар мөр үлдэхгүй биз. Тосгоноороо хүрч ирсэн болохоор үнэндээ мөр байсан ч давтаж орхино.

	Дарга нар хоосон газар харуул манаа тавьж, хэн юу хэлэхийг дуулахаар хүмүүсийг байцааж эхлэв.

	Тэр шөнө бараг хүмүүс ухаантай ухаангүй согтуу хэвтсэн бөгөөд эрүүл нэг нь тэднийхээ дэргэдээс холдоогүй болохоор тосгоныхноос буруутгах хүн олдсонгүй. Кунгурын нэгэн дамчны зарц нар тосгонд явахыг харсан учир тэндхийн дээрэмчид ирсэн байх гэж бодож байв. Никитыг сайн ажиглаж бай гэж хүмүүсийг ятгаж явсан тэр дамчныг л байх гэж олон хүн баталжээ. Дарга нар бүрд хээл цутгадаг тэр дамчныг буруут болгоно гэж үү дээ?! Никита өчигдөр мөнгө, алтан маахайгаа Денискод гаргаж үзүүлсэн юм. Энэ хүү энд өглөө байсан нь учиртай. Өнчин Дениско л аяыг нь эрчихсэн байх гэж түүнд бурууг тохсон ажээ.

	Шударга бус, булай хэрэг. Гэсэн ч Дениског олон жил гянданд хорьж зовоосон билээ. Буруут хүнийг олсон болж, тэр дамчныг хаацайлаад өнгөрчээ. Тэгж аргалж сурсан улс хойно доо.

	Тосгоныхон төдхөн Дениског мартаж орхижээ. Газар газрын амьтантай уулзаж учирч явдаг алт эрэлчид хүнийг мартах нь амархан улс байдаг. Денискод өөрийн төрөл садан гэж байхгүй, хэн түүнийг санаж гуниглаж суух билээ. Жабрей, эмгэн хоёрыг л олбол юм бүхний үнэн учир олдоно доо гэж Дениско гянданд хоригдож байхдаа бодож байжээ.

	Гэлээ ч гэсэн Дениског гяндангаас гаргажээ. Насанд хүрсэн том хүн болж тосгонд иржээ. Дениско тосгонд ирэнгүүтээ юуны урьд Никитийн тухай хүмүүсийн яриа, байшинд нь хэн байгааг мэдэхийг хичээжээ. Хүмүүсээс асуухад мэдэх хүн ганц ч үгүй бөгөөд довон дээр байсан орон гэр нь ор сураггүй алга болсон байлаа. Эзэнгүй байшин удаан байхгүй нь мэдээж, дор нь буулгаад зөөчихнө. Бас дээрэмчид шалных нь доорх нүхийг ухаж онгилсон байсныг хүмүүс санаад, ухаж сэндчээд Жабрейн голомт гэж хөндийлж ухсан нүх хоосон газар үлджээ.

	Ийм юм үлдсэн нь Денискод гомдолтой байжээ. Алтны ажил мэддэг хөрөнгө хогшил шунаж хураадаггүй, олсноо хүнд тараагаад өгчихдөг хүнд алттай газрыг олж зааж өгдөг ийм хүн байлаа. Эмгэн нь ч хүнд гэм хийдэггүй, мөрөөрөө хүн байсан юм. Тэгэхэд орон гэр нь гэж хөндийлж ухсан хоосон газар үлддэг байжээ.

	Дениско довон дээр очиж бодол бодон суулаа. Гэртээ очоорой гэж хэлэхдээ Никитагийн ярьж байсан нь Денискогийн санаанд оржээ.

	«Шоргоолжны жим гэж ямар юмаа хэлж байсан юм бол? Чулуун уруул гэдэг нь юу юм бол оо?» гэж Дениско бодож суулаа.

	Бодож, бодож «Шоргоолжны жим алийг тэр гэх вэ? Аль нь хэрэгтэй байх гэж хэн мэдэх билээ. Харин чулуун уруул гэгчийг нь хайж болох юм. Санаандгүй явж байгаад дээр нь буучхаж мэднэ» гэж шийджээ.

	Ийнхүү бодож байгаад ажиглавал шоргоолжны нэгэн жимийн хажууд сууж байлаа. Аргагүй шоргоолжны жим байжээ. Шоргоолжнууд тэр жимээр ганцхан зүгт цувах бөгөөд зөрөөд ирж яваа ганц ч харагдахгүй нь сонин санагдав. «Дош нь хаана байгааг үзэх сэн» гэж бодоод жимийг дагаад явахад бүр хол зорьсон бололтой байв. Цаашлах тутам шоргоолж томрох мэт бөгөөд ил гарахад нь ажиглахад хөлд нь оч гялалзах шиг болох нь гайхмаар ажээ. Ямар жигтэй юм бэ? гэж Дениско бодоод хэд хэдэн шоргоолж барьж үзэв. Олж хардаггүй ч юм уу, юу ч үзэгдсэнгүй. Жимийг дагаад цааш явахад бас л шоргоолжнууд явуут томроод байхаар бас л хэдийг барьж үзвэл хөлд нь жижигхэн гялалзсан юм наалдсан байжээ. Ийнхүү Дениско түүнийг сонирхон жимийг дагаж явсаар ойн цоорхойд гарч ирэв. Хоёр бөөрөнхий талхыг элгээр нь хавсарсан юм шиг хоёр чулуу цухуйж байх нь аргагүй л уруул гэж хэлмээр ажээ.

	Шоргоолжны жим явсаар тэр уруул шиг чулуу руу очжээ. Шоргоолжнууд ойн цоорхойд гарч ирээд хөөх адил томорч, гараар барихад аймаар том болжээ. Хөлдөө маахай өмссөн нь танигдах болжээ. Шоргоолж, чулуун уруул руу очоод доошоо орж байв. Орох газар байгаа ажээ.

	Денис ойртож үзэхээр очиход үмхчихнэ шүү! гэх адил чулуун уруул ангайхад Денис айгаад огло харайв. Орохыг хүлээж байх шиг уруул хаагдсангүй. Шоргоолжнууд тэр уруул руу орох замаар шулуухан цувсаар байв. Денис зориг гарган уруулын дэргэд очиж дотогш өнгийхөд ташуу газар харагдах бөгөөд зууралдсан шавар, торгон элс, нурж унасан сайр ажээ. Торгон элсэн дээгүүр шоргоолж арай гэж явах бөгөөд зарим нь маахайгаа мулталж орхино. Сайр зарим шоргоолжны маахайг шууд тайлж авахад тэр шоргоолжны хөл хөнгөрөөд цааш явна. Зарим нь доошоо явахдаа харсаар байтал томрох ажээ. Чулуун уруул руу анх орохдоо бүдүүхэн цох хорхойн жишээтэй байсан шоргоолж хэд алхаад нялх хурганы хэртэй болж, жаалхан доошлоод ирэг хонь, тугал, шарын чинээ болж байлаа. Цаашаа бүр асар том болж гулсахад өмссөн маахай нь пүү илүү гэмээр том болно. Маахайтайгаа удаан явах бөгөөд бүгдийг нь сайрт тайлж орхиод цэнгэг усны цохноос дутуугүй хурдан гулсах ажээ. Маахайгаа тайлснаас хойш нэмж томрохгүй бүлгээ.

	Жабрей өвгөн хаанаас алтан маахай олж авдаг байсныг Денис мэдсэн боловч Никита яаж энэ аймшигтай том шоргоолжноос айдаггүй авдгийг тааж ядав. Денисийг ингэж бодож суутал шоргоолжнууд уван цуван явсаар, дахиад чулуун уруул руу ирэхээ больжээ.

	«Аа хараач, бас завсарлага байдаг байна шүү! Хэр удах бол» гэж Денис бодов.

	Алтан маахайг сайраас гараараа шууд авч болох юм байна гэж ухаарч, өнгөцхөн малтаж азаа үзмээр санагджээ. Ёотуугүй, ийм эгц өөд яаж буцаж гарах билээ гэж бодоод ойр хавь модны хугархай, гишүүтэйгээ сургааг байна уу гэж эрсээр бутан дотор тагдгархан бүдүүн суулга хэвтэхийг олж харжээ. Дэргэд нь бэлдсэн түлээ, ёотуу, төмөр, модон хоёр хүрз байлаа.

	Денис хар багаасаа алтны уурхайд зовлон үзсэн хүн, энэ багаж ямар хэрэгтэйг юун эс андах билээ. Хүрз, ёотуу, суулгыг цуглуулж авч, түлээг тэврээд чулуун уруулын дэргэд очиход уруул хаагдчихав. Хоёр чулуу дээр дээрээсээ давхарлан, орох газар огт байгаагүй юм шиг харагджээ.

	Денис гутарч эхлэв. Ёотуугаар тийм том чулуу булга татаж дийлэх биш дээ. Одоо яая гэх вэ? Хүрз ёотуугаа байсан байранд нь буцааж тавихаас даа гөж бодтол чулуун уруул том ангайж, үмхчихнэ шүү гэх шиг хөдөлж байлаа. Денис, яая даа гэж бодож зүрх шантарсангүй доошоо оржээ. Сайр дотор нэг ч маахай байсангүй. Шоргоолж доошоо элсэн дотор очиж алтан маахайгаа тайлжээ. Чаддаг хүнд маахайг авах амархан ажээ. Манайхан сайрыг халуун төмөр хүрзээр авдаг юм. Модон хүрзийг норгож байгаад бин эргүүлж байгаа юм шиг авбал бүр ч хялбар билээ. Денис маахай авах газрын шороог дор нь цэвэрлээд том жижиг нийлсэн олон алтан маахай ховхолж авчээ. Улам харанхуй болж эхлэхэд харвал чулуун уруул хаагдаж байх ажээ.

	— Би шунахайрч их авч дээ. Тийм олны хэрэг юу байх вэ? Хоёр ширхгийг л авъя. Нэгээр нь Никита өвгөнд буян хийж, нэгийг нь өөрөө авбал болно гэж боджээ.

	Ингэж бодож зогстол, одоо гарч болно гэх шиг чулуун уруул ангайлаа.

	Ёотуу байгаа цагт ямар ч эгц өөд авирч гарахад төвөггүй.

	Зоож тээглүүлээд авираад байна. Денис гадагш гарч багажаа газарт нь аваачиж тавиад жижиг маахайгаа даавуунд ороож түрийлээд, Никитийн үзүүлсэнтэй ив ижилхэн маахайг өвөртлөөд Кунгур өөд явжээ.

	Тэнд ирж яриа гарсан нөгөө алтны дамчныг хүнгүй газар отож байж уулзаад:

	— Ижилсүүлж авахгүй юу? гэж өврөөсөө алтан маахайгаа гартаа бариад харуулжээ. Дамчин эр баярлан:

	— Яаж өгөх юм бэ? гэж асуув.

	— Никитаг эмгэнтэй нь хаана нууснаа зааж өгвөл чамд үүнийг зүгээр өгнө гэж Денис хэлжээ.

	Панзчийн шунал дийлж:

	— Гантигтын уурхайн хуучин нүхэнд хаячихсан гэж нуулгүй үнэнээр нь хэлэв.

	— Зааж аль! гэж Денис хэлэв.

	Хоёул тэр нүхэн дээр иржээ.

	— Энэ нүх гэж панзчийг зааж өгөхөд, Денис гэнэт эргээд

	— Тэгвэл шангаа ав даа! гэж хэлээд алтан маахайгаар магнай дундуур нь дэлсэв.

	Таван фунт хэртэй цул алтаар цохьё гэж цохиход хүн яаж амьд үлдэх билээ.

	Төдхөн тэр панзчин үхсэн хэвтсэнийг хүн олжээ. Үүгээр цохичихсон юм гэсэн мэт дэргэд нь алтан маахай хэвтжээ.

	Хожим нь энэ алтан маахайнаас болж бүх шүүгчдийг шийтгэхэд хүрсэн юм гэдэг. Шүүгч бүр алтан маахайг авъя гэж бодовч, энэ чинь хулгайч дээрэмчин шүү, хатуу цээрлүүлбэл зохино гэж цаадуул нь дээш дээшээ заалджээ.

	Энэ хэрэг явдал ерөнхий шүүгчийн сонорт хүртэл үргэлжилжээ. Ерөнхий шүүгч:

	— Би энэ маахайг гэртээ аваачиж үнэхээр алт мөн үү, биш үү гэдгийг хүчлээр туршиж үзэх хэрэг байна  гэжээ.

	Тэгээд шүүгч алтан маахайг гэртээ авчирч нууц авдартаа хийгээд, хуучин лааны сууринаас эмтэлж цэвэрлэсэн болж авчраад:

	— Маахайны дэргэд ийм юм байгаагүй биз гэж асуужээ.

	Илэрхий луйвардаж байгааг цаадуул нь мэдэвч ерөнхий шүүгчтэй заргалдаж зүрхэлсэнгүй билээ. Ерөнхий шүүгч баярлан:

	— Би эднийг эвтэйхэн мэхэлчихлээ! Намайг ерөнхий шүүгчээр тавьсан нь талаар биш юм гэж битүүхэн биеэ магтаж байлаа.

	Ерөнхий шүүгч гэртээ ирэнгүүт нууцын авдраа уудалж алтан маахайгаа эрээд олсонгүй. Өт хорхой идчихсэн юм уу, авдрын ёроолд алгын чинээ нүх гарч, алтан маахай алга болсон байжээ.

	Денис ч ор сураггүй алга болж, түүнийг эрээд олсонгүй, Сибирь лүү юм уу, нэг тийшээ явсан бололтой.

	Чулуун уруулыг хаагуур явбал олох бол гэж хүмүүс мэр сэр ярьдаг байлаа. Денисовын хүдрийн уурхайн хавьд бий бол уу гэж таамаглацгаах ажээ. Чухам хаана байгааг би ч мэдэхгүй юм даа.

	Мэдэхгүй юмаа мэднэ гэж санаагаараа худал тавилтай биш, сураагүй юм шүү.

	 

	1942 он

	 

	 

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

	 

	Г. АМАР

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

